Salm 10
Gweddi am gyfiawnder 

1 O ARGLWYDD, pam wyt ti'n cadw draw? Pam wyt ti'n aros o'r golwg pan mae pethau'n anodd arna i? 

2 Mae'r rhai drwg mor hy! Maen nhw'n hela'r tlawd — gwna iddyn nhw gael eu dal gan eu dyfais eu hunain! 3 Mae'r un drwg yn brolio ei fod yn cael ei ffordd ei hun; a'r lleidr yn melltithio a dirmygu'r ARGLWYDD. 4 Mae'r un drwg mor falch, yn swancio ac yn dweud wrth ddirmygu'r ARGLWYDD:  “Dydy e ddim yn galw neb i gyfri; Dydy Duw ddim yn bodoli!” 

5 Ydy, mae'n meddwl y bydd e'n llwyddo bob amser. Dydy e'n gwybod dim am dy safonau di; ac mae'n wfftio pawb sy'n ei wrthwynebu. 

6 Mae'n meddwl wrtho'i hun, “Dw i'n hollol saff. Mae popeth yn iawn! Fydda i byth mewn trafferthion.” 7 Mae e mor gegog! — yn llawn melltith a thwyll a gormes; a'i dafod yn gwneud dim ond drwg ac achosi trafferthion! 8 Mae'n cuddio wrth y pentrefi, yn barod i ymosod; mae'n neidio o'i guddfan a lladd y dieuog — unrhyw un sy'n ddigon anffodus. 

9 Mae'n disgwyl yn ei guddfan fel llew yn ei ffau, yn barod i ddal y truan a'i gam-drin; ac mae'n ei ddal yn ei rwyd. 10 Mae'n plygu i lawr, yn swatio, ac mae rhywun anlwcus yn syrthio i'w grafangau. 

11 Mae'n dweud wrtho'i hun, “Dydy Duw ddim yn poeni! Dydy e'n cymryd dim sylw. Dydy e byth yn edrych!” 

12 Cod, O ARGLWYDD! Cod dy law i'w daro, O Dduw! Paid anghofio'r rhai sy'n cael eu gorthrymu. 

13 Pam ddylai dyn drwg gael dilorni Duw a meddwl dy fod ti'n galw neb i gyfri? 14 Ti'n gweld y cwbl — ti'n sylwi ar y poen a'r dioddefaint. A byddi'n talu'n ôl! Mae'r un oedd yn anlwcus yn dy drystio di, am mai ti sy'n helpu plant amddifad. 

15 Torra rym y dyn drwg! Galw fe i gyfrif am y drygioni roedd e'n meddwl na fyddet ti'n ei weld. 

16 Mae'r ARGLWYDD yn frenin am byth a bydd y cenhedloedd yn diflannu o'r tir! 

17 Ti'n gwrando ar lais y rhai sy'n cael eu gorthrymu yn crefu arnat, O ARGLWYDD. 

Byddan nhw'n teimlo'n saff am dy fod ti'n gwrando arnyn nhw. 18 Unwaith eto byddi'n rhoi cyfiawnder i'r amddifad a'r rhai sy'n cael eu sathru; byddi'n stopio dynion meidrol rhag eu gormesu.
......................
Mae’r Salm hon yn weddi ar i Dduw ymyrryd ym mywydau’r rhai sy’n cael ei gormesu a’u sathru. Mae Dafydd yn rhoi darlun clir i ni o elyn sy’n aros am gyfle i wneud drwg i bobl Dduw.

Mae’n amlwg fod pethau’n ddrwg ar Dafydd, ac mae’n poeni nid yn unig am ei sefyllfa ond am nad ydy o’n gallu teimlo presenoldeb Duw. Mae’n teimlo fod Duw yn cadw draw oddi wrtho, ac mae’n hawdd i deimlo fel hyn pan mae pethau’n anodd. Dwedodd un esboniwr (arbenigwr ar y Beibl) nad ydy rhieni byth yn gwenu pan mae’n nhw’n cosbi eu plant, dydyn nhw ddim yn mwynhau y weithred o gosbi. Ond weithiau does dim dewis, heb ddisgyblaeth fydd plentyn ddim yn gallu gwahaniaethu rhwng da a drwg. Yr un modd felly, Cristnogion, a’r Brenin Dafydd yn eu plith. Weithiau mae sefyllfaoedd anodd yn ein hwynebu, weithiau mae Duw yn ein cosbi – a dŷn ni’n gallu teimlo bod Duw yn ein herbyn, neu o leiaf yn cadw draw – ond na, mae’n rhaid fod gwers i ni i’w dysgu. Mae 1 Pedr 1: 6-7 yn esbonio’r cyfan yn dda,

6 Felly gallwch fod yn llawen, er bod pethau'n anodd ar hyn o bryd, a'ch bod chi'n gorfod dioddef pob math o dreialon. 7 Mae'r pethau yma'n digwydd er mwyn dangos eich bod chi'n credu go iawn. Mae'r un fath â'r broses o buro aur mewn ffwrnais, ond bod ffydd yn rhywbeth llawer mwy 
gwerthfawr nag aur. Byddwch yn derbyn canmoliaeth, ysblander ac anrhydedd pan fydd Iesu Grist yn dod i'r golwg eto. 
Mae rhai drwg yn hyf ac yn falch. Yn eu balchder (meddwl eu bod nhw’n well na phawb arall) mae nhw’n sathru ar y tlodion, ac yn cam-drin y gwannaf mewn cymdeithas. Mae nhw’n hollol hyderus na chawn nhw ddim mo’i dal na’i cosbi. Yn naturiol dydyn nhw ddim yn credu mewn Duw, felly maen nhw’n credu bod ganddyn nhw ryddid i weithredu fel y mynnon nhw, “Dydy e ddim yn galw neb i gyfri; Dydy Duw ddim yn bodoli!”
Mae adnodau 5 i 11 yn ddarlun perffaith o’r un drwg. Y cyhuddiad yn ei erbyn ydy ei fod yn sathru’r tlawd, ac yn yr adnodau yma mi welwn ni’r dystiolaeth yn ei erbyn. Fel pob troseddwr mae’n meddwl na chaiff byth ei ddal, mae’n credu y bydd e'n llwyddo bob amser. Eto, rydyn ni’n gweld y balchder sy’n perthyn i’w gymeriad. Mae ei bersonoliaeth yn annymunol iawn, Mae e mor gegog! — yn llawn melltith a thwyll a gormes; a'i dafod yn gwneud dim ond drwg ac achosi trafferthion! 
Mewn gwirionedd un llwfr, cachwraidd ydy’r un drwg ond mae o hefyd yn gyfrwys. Mae’n cuddio a stelcio ac aros yn slei am y dieuog neu unrhyw un sy'n ddigon anffodus i basio heibio. 
Mae’r darlun o’r llew eisoes wedi cael ei ddefnyddio yn Salm 7:2 i ddisgrifio’r gelyn, ac mae’r darlun o’r gelyn fel llew yn un sy’n cael ei ddefnyddio yn y Testament Newydd i ddisgrifio’r perygl mae Cristnogion yn wynebu gan y diafol ;

Gwyliwch eich hunain! Byddwch yn effro! Mae'ch gelyn chi, y diafol, yn prowla o gwmpas fel llew yn rhuo ac yn edrych am rywun i'w lyncu. (1 Pedr 5:8) 
Y rhan fwyaf o’r amser dydy Duw ddim yn brysio i farnu am ei fod yn rhoi cyfle i bawb i droi ato, felly mae’r un drwg yn gweiddi’n sbeitlyd, Dydy Duw ddim yn poeni! Dydy e'n cymryd dim sylw. Dydy e byth yn edrych!” Dyma un o nodweddion y gelyn – sarhau (insyltio) Duw. Dydy pobl sy ddim â ffydd yn Iesu ddim yn gweld y darlun mawr, sef y bydd Duw yn barnu yn hollol deg a chyfiawn ar ddiwedd amser (Salm 9: 7,8,17; Datguddiad 20:15; 21:8).  

O adnod 12 i’r diwedd rydyn ni’n cael gwybod yn sicr bod Duw yn gweld popeth ac yn barnu. Dydy Duw’n methu dim. Mae’r un drwg yn atgas yn llygaid Duw ac fe fydd yn delio ag e. Ond eto, mae’n rhaid i ni weddïo fel gwnaeth Dafydd dros bobl eraill sy’n dioddef

